
71 000 Sarajevo

poziv na broj UP-I-05/2-23-11-133/14-DĐ
Predmet: Primjedbe na Zahtjev ArcelorMittal-a Zenica za obnavljanje okolinske dozvole    za BOF Čeličanu u Zenici.

Zahtjev je nedovoljno obrađen, naročito sa stanovišta za šta je namijenjen. Nedostaju mnogi argumenti i podaci koji bi trebali biti osnova za obnovu okolinske dozvole. U zahtjevu se ne zna šta smo dobili poslije isteka prethodne okolinske dozvole i što ćemo i kada dobiti poslije isteka obnovljene okolinske dozvole.
Nijednom stručnom analizom podataka nije dat pregled sadašnjih emisija štetnih materija u zrak, vodu i tlo. U tom smislu daju se slijedeće primjedbe i sugestije:

A. PRIMJEDBE NA MATERIJAL KOJI JE BIO PREDMET UVIDA
1. U tački 3.3.1. Zahtjeva, alineja 5 – strana 13., emisije iz BOF konvertora je navedeno da se na dimnjaku konvertora emisije prašine kreću od 20 do 50 mg/Nm3. Ovo treba provjeriti, jer su naša saznanja da se ove emisije kreću do 100 mg/Nm3 i više. potvrda ovoj sumnji je u tački 3.5.1.,alineja 2- srana 17. tj. da se ove emisije kreću od 25 do 100 mg/Nm3.
Isto tako treba provjeriti funkcionalnost tzv. "zračne zavjese" (alineja 6 – strana 13.) koja "navodno" sprečava difuzne emisije tokom duvanja kisika u konvertor. Niko ne zna tačan procenat zahvata i sastav ovih difuznih emisija.
2. U tački 3.5.1. Zahtjeva, strana 17. i 18. data je tabela 3.5. sa faktorima emisije organskih komponenata (PAH, PCDD/F, HF, CH4) i drugih pratećih teških metala po BAT normama EU. Nije data uporedba sa Pravilnikom o graničnim vrijednostima emisija zagađujućih materija u zrak (anorganskih, kancerogenih i organskih polutanata), Službene novine FBiH broj 12. od 2005. godine.

U istoj tački, alineja 1 i 2 – strana 17 daju se podaci za sekundarne sisteme otprašivanja emisija koje nastaju prilikom ulijevanja i izlijevanja željeza iz mikserskog i konvertorskog postrojenja. Emisije prašine iz mikserskog postrojenja se odsisavaju i prečišćavaju u vrećastom filteru.Ne zna se koliki je zahvat difuznih emisija, a koliko izlazi kroz krov hale. Obmana je tvrdnja Zagađivača da su na dimnjaku ovog postrojenja emisije manje od 20 mg/Nm3. Ista primjedba je i za sekundarno otprašivanje konvertorskog postrojenja, ali još drastičnija jer još nije ni izgrađeno.
Takođe u istoj tački, strana 18.pominje se tabela 3.5.1. koja nije prikazana, tako da se ne može dati bilo kakav komentar.

Konstatacija da se emisije  SOx i NOx , koje nastaju u primarnom sistemu kao produkt sagorijevanja BOF gasa nisu značajne po količinama nije mjerodavna bez prikazanih rezultata mjerenja i uporedbe sa dozvoljenim graničnim vrijednostima. Postavlja se pitanje kakvi su podaci o emisijama CO2 I CO kao i ostalim elementima teških metala navedenih u tabeli.

3. U tački 3.5.3., alineja 1 – strana 19. je navedeno da u krugu ArcelorMittal-a Zenica nema u tlu povišenih koncentracija polutanata. Ovo treba provjeriti, ali bez validnih podataka o izmjerenim vrijednostima ni jedna konstatacija nije mjerodavna.
4. U tački 3.9.1. Monitoring emisija u zrak (strana 20. i 21.) data je tabela "Plan monitoringa emisija u zrak i granične vrijednosti za svaki polutant" u BOF čeličani. Navedeno je da su granične vrijednosti emisija za prašinu, SO2 i NOx: 50 mg/Nm3, 800 mg/Nm3 i 300 mg/Nm3 kao dnevna prosječna vrijednosti. U istoj tabeli se navodi da su za male sisteme otprašivanja (ATU-1 do ATU-7) na transportu nemetalnih dodataka i ferolegura granične vrijednosti emisija za prašinu 100 mg/Nm3. Sve ove navode i podatke u tabeli treba provjeriti i iste staviti prema Pravilnicima o graničnim vrijednostima i BAT normama EU. Za polutante kao što su VOC, PAH, PCDD/F i ostale elemente uopšte nisu date dozvoljene granične vrijednosti.
5. U tački 3.9.2. Monitoring emisija u vodu, strana 22. se navodi da Plan monitoringa emisija u vodu i granične vrijednosti su predmet vodne dozvole. Ako se izdaje integralna dozvola, kao što ste najavljivali, onda bi i vode trebale biti obuhvaćene u ovom Zahtjevu.
6. U tački 5. Netehnički rezime – alineja 3 – strana 23., se pominju neke mjere koje uopšte nisu obrađene.

7. U materijalu pod nazivom " Aktivnosti i mjere za smanjenje emisija sa rokovima realizacije prema okolinskim dozvolama BOF čeličane" – Presjek stanja realizacije naloženih aktivnosti sa danom 26.01.2015. nisu dati podaci o emisijama zagađujućih materija za svaku realiziranu mjeru. Zapravo se ne zna koje su vrijednosti emisija bile prije realizacije, a koje su poslije realizacije svakog projekta (mjere). U stvari nema niti jedne neutralne stručne analize svih realiziranih projekata i mjera propisanih okolinskom dozvolom.

8. U materijalu o podacima kontinuiranog mjerenja na 6 dimnjaka dati su za protekle 4 godine numerički i dijagramski podaci o izmjerenim emisijama polutanata samo sa mjesečnim prosječnim veličinama emisija. Sve emisije su prekoračene od dozvoljenih graničnih vrijednosti. Nema podataka o satnim i dnevnim prosječnim veličinama emisija, tako da je nemoguće i raditi prave analize zagađenosti okoline. Pored navedenog, u dijagramima je Operator za prašinu svugdje stavio da je dozvoljena granična vrijednost emisije 100 mg/Nm3, a ne 50 mg/Nm3. Nismo uspjeli vidjeti podatke o emisijama polutanata na postrojenjima – izvorima emisija koja nemaju ugrađene uređaje za kontinuirani monitoring. Nadamo se da će i oni biti, ako postoje, predmet analize za izradu obnovljene okolinske dozvole.

9. U materijalima inspekcijskih nalaza nema uopšte izvještaja za period 31.12.2012.  do  15.10.2014. U inspekcijskim nalazima nema podataka o veličinama emisija, posebno većih zagađivača, tako da nije ni bilo sankcija po tom problemu. Takođe, ni za ostale probleme nije bilo većih sankcija prema Zagađivaču. Inspektor zaštite okoliša nije vršio nadzor ni provjeru realiziranih projekata u smislu provjere i dokazivanja njihovih efekata putem verifikovanih neutralnih institucija i laboratorija.
B. SUGESTIJE ZA NOVI PLAN AKTIVNOSTI

Potrebno je napraviti novi Plan aktivnosti za smanjenje emisija svih polutanata u zrak, vodu i tlo u uslovima sadašnje i buduće proizvodnje čelika. Sugerišemo obavezno provođenje slijedećih mijera i aktivnosti:

1.Izrada Studije uticaja zagađenja na okoliš – NULTO STANJE (član 59 Zakona o zaštiti okoliša, Sl.novine FBiH broj 33 od 2003. godine)
Izrada ove studije je neophodna i ključna za ocjenu stanja ekologije u Zenici poslije isteka roka obnovljene okolinske dozvole.

2.Igraditi sistem sekundarnog otprašivanja u konvertorskom odjeljenju tako da se zahvati i otprašuje oko 90%  dimnih plinova nastalih u toku uljeva i izljeva iz konvertora.

3.Izvršiti rekonstrukciju sistema GAZOOČISKE za otprašivanje konvertorskih plinova tako da se postignu propisane granične vrijednosti emisije i niže po normama EU.

4.Poboljšati postojeći sistem zahvata dimnih plinova u odjeljenju miksera tako da se postigne potreban zahvat i otprašivanje od oko 90% dimnih plinova. Obmana je konstatacija da sistem zadovoljava samo zato što je koncentracija prašine na izlazu iz vrećastog filtera manja od 20 mg/Nm3.
5.Provesti mjerenja difuzne emisije prašine kroz krovove u Odjeljenjima miksera i konvertore prema VDI 2463 Part 7 kako je navedeno u BAT-u.

6.Raditi monitoring emisija zagađujućih materija u zrak u skladu sa "Pravilnikom  o monitoringu emisije zagađujućih materija u zrak" (Sl.novine FBiH broj 9 od 2014.godine) posebno kada je u pitanju provjera emisije članovi 9, 10, 11, 12, 13, 14, 15 i 16.

7.U planu monitoringa emisija provesti mjerenja koncentracija polutanata VOC, PAH i PCDD/F u zraku u okolini blizu BOF čeličane.

8.Redovno kontrolisati i kalibrirati po propisima o validaciji uređaja za kontinuirani monitoring emisija na dimnjaku konvertorskih plinova,

9.Povećati energetsku efikasnost boljim korištenjem otpadne toplote konvertorskih plinova. 10.Izraditi sistem za tretman otpadnih voda iz DHD sistema, koje su povremeno, radi osvježenja vode u recirkulaciji ispuštaju u vodotokove.

11.Uraditi i stalno ažurirati katastar emisije u okolinu.

12.U planu monitoriga emisija polutanata u tlo provesti mjerenje koncentracije polutanata u njemu, te pratiti kontaminiranost tla i rastinja u okolini blizu BOF čeličane.

13.Obraditi rezultate mjerenja svih emisija u skladu sa propisima.

14.U planu aktivnosti staviti posebnu tačku kao projekat (mjeru) : "U skladu s propisima napraviti sistem evidencije rezultata mjerenja emisija za sva postrojenja". Dati što kraći rok i od tog roka početi sistematsko evidentiranje i praćenje svih zagađenja i emisija polutanata u zrak, vodu i tlo.
15.U planu aktivnosti obavezno treba napraviti poređenja izmjerenih emisija ne samo sa Pravilnicima o graničnim vrijednostima FBiH, nego uporedo sa BAT normama (najboljom raspoloživom tehnikom iz 2013. godine).

16.U planu aktivnosti uvesti jednu od mjera da je Zagađivač obavezan putem Kantona najmanje dva puta godišnje organizirati posjete kantonalnim i općinskim predstavnicima i predstavnicima nevladinih organizacija u krug preduzeća radi uvida stanja na licu mjesta.
U Zenici, 11.03.2015.



Za Eko forum obradio:

Predsjednik UO "Eko forum"

Muhamed Islambegović,dipl.ing. maš
__________________________________
doc.dr. Samir Lemeš, 
predsjednik Udruženja "Eko forum" Zenica

